
ДЕЧИЊАТА ОД ГРАДИНКАТА „ОРЦЕ НИКОЛОВ“ УЧАТ ЗА 
ПРОФЕСИИ

Како дел од воспитниот процес во градинките преку кој младите карпошани 
уште од на мала возраст учат за општествените улоги и професии, дечињата 
од претшколската установа ЈУОДГ „Орце Николов“ во Карпош 3, ја посетија 
полициската станица Карпош.  Имено, дечињата од возрасната група од 
пет до шест години, одблизу се запознаа со надлежностите, функциите и 
работните обврски на лицата кои се задолжени за одржување на јавниот ред 
и мир.

По тој повод денеска, полициските службеници предводени од командирот 
на полициската станица Карпош, Владо Симјановски, практично им објаснија 
на малите карпошани што подразбира професијата полицаец и со какви 
предизвици се соочуваат тие. Преку оваа практична настава се опфаќа 
социо – емоционалната компонента кај дечињата, кои треба конкретно да 
се запознаат со професиите кои се карактеристични за едно современо 
општество. На денешниот едукативен час присуствуваше и градоначалникот 
на Општина Карпош, Стевчо Јакимовски.

 

Во таа насока, дечињата од поголемата група неодамна беа  во посета на 
телевизиската куќа Канал 5 каде се запознаа со новинарската професија, 
додека пак во претстојниот период во рамки на образовната агенда, малите 
карпошани се превидува да ја посетат Владата на РСМ.

Ве известуваме дека предвидените средства од  700.000 денари за 
субвенционирање при купување на нов велосипед, електричен тротинет и 
електричен велосипед се целосно исцрпени.

ЗАВРШИЈА СУБВЕНЦИИТЕ ЗА ВЕЛОСИПЕДИ И ЕЛ.ТРОТИНЕТИ

ОДИГРАН ПРВИОТ ПОЛУФИНАЛЕН НАТПРЕВАР ВО ОДБОЈКА ЗА 
ДЕВОЈЧИЊА

Во ООУ „Христијан Тодоровски Карпош“ започнаа полуфиналните натпревари 
во одбојка за девојчиња, во рамки на училишните спортски игри на територијата 
на Општина Карпош. Првиот полуфинален дуел го добија основките од ООУ 
„Петар Поп Арсов“, кој со убедливи 2-0 во сетови (25:11, 25:9) ја совладаа 
женската екипа од ООУ „Димо Хаџи Димов“. Во второто полуфинале кое ќе 
се одржи на 3 мај силите ќе ги одмерат екипите на ООУ „Владо Тасевски“и 
ООУ „Војдан Чернодрински“. Финалните натпревари се закажани на 12 мај.

УСВОЕН КВАРТАЛНИОТ ИЗВЕШТАЈ ЗА ИЗВРШУВАЊЕ НА 
БУЏЕТОТ

Во рамки на 26-тата седница на Советот на Општина Карпош која се одржа 
денеска во просториите на Универзитетот за туризам и менаџмент во Скопје, 
советниците расправаа и полноважно одлучуваа по 11 точки кои се најдоа 
на дневниот ред. Со мнозинство гласови, членовите на Советот го усвоија 
Кварталниот извештај за извршување на Буџетот на Општина Карпош за 
извештајниот период (кумулативно), за квартал од 1 јануари до 31 март 2023 
година.

Имено, Секторот за финансиски прашања од Општина Карпош, врз основа 
на член 32 од Законот за финансирање на единиците на локална самоуправа, 
изработи периодичен финансиски извештај кој го содржи образецот К1, 
односно горенаведениот Квартален извештај. Во колоната План се прикажани 
вкупните приходи кои се планирани со Буџетот за 2023 година во износ од 
1.135.856.000 денари, а во колоната Реализирано се прикажани остварените 
приходи за првиот квартал кои изнесуваат 254.986.238 денари. Притоа во 
Буџетот на Општината, планирани се приходите во износ од 519.372.000 
денари, додека пак за првиот квартал е остварена реализација на приходите 
во висина од 118.744.100 денари.

Со истата динамика, советниците од Карпош ја поддржаа и Одлуката за 
измена на распоредот на средства на Буџетот на локалната самоуправа 
за 2023 година. Измени се вршат во колоната на Буџет, во програмата ЕОО 
Општинска администрација каде што се врши намалување на контото 
Осигурување на недвижности и права во износ од 1.300.000 денари, потоа 
контото Услуги за копирање и печатење во висина од 1.000.000 денари, како и 
контото за Други оперативни расходи во износ од 1.000.000 денари.

Оттука, средствата се прераспределуваат кон контото за Поправка и 
одржување на лесни возила во истата програма, во висина од 1.300.000 денари, 
како и во програмата за Поддршка на локалниот економски развој каде на 
контото за Други трансфери, износот се зголемува за 2.000.000 денари.

Средствата од соодветната програма се намалуваат со цел да се обезбедат 
дополнителни финансиски средства за поправка и одржање на лесни возила, 
поради зголемените трошоци за попрака на возилата од постојаниот возен 
парк на општината. Во овој случај, исто така се зголемуваат и средствата во 
програмата за Подршка на локалниот економски развој, кои се наменети за 
субвенционирање на полнолетните жители од Карпош, за нивно посетување 
на обука за теоретски и практичен дел при полагање на возачки испит.

Во таа насока, Советот ја  поддржа и Програмата за активностите на Општина 
Карпош во областа на развојот за 2023 година, поточно за субвенциите за 
млади лица од Карпош за полагање на теоретски и практичен дел за добивање 
на возачка дозвола (Б категорија).  Досегашната финансиска рамка за оваа 
намена изнесуваше 5.000.000 денари, но со прераспределбата на средства, 
финансиите се зголемуваат на 7.000.000 денари.

Советниците ја изгласаа и Предлог – Програмата за изменување и дополнување 
на Програмата за урбанистичко планирање за 2023 година. Предметната 
измена и дополна на Програмата за урбанистичко планирање на Општина 
Карпош за 2023 година се носи во интерес на граѓаните на Општина Карпош 
и стопанските субјекти, што значи дека истиот е од значење на локалната 
самоуправа – Општина Карпош. Правниот основ за предметниот план е член 
39 од Законот за урбанистичко планирање, (кој е објавен во Службен Весник 
на РСМ бр. 32/20”) член 36, став 1, точка 1 од Законот за локална самоуправа.

Советот даде поддршка и за трите точки од денешниот дневен ред со кои 
се официјализираа Одлуките за прифаќање на движни ствари – таблет 
компјутери, кои во 2021 и 2022 година Владата на РСМ преку Министерството 
за образование и наука и ги додели на Општина Карпош на трајно користење 
без надомест. Станува збор за 14 таблети, кои локалната самоуправа од 
Карпош потоа ги распореди во трите основни училишта „Аврам Писевски“, 
„Братство“ и „Лазо Трповски“.

На предлог на градоначалникот Стевчо Јакимовски беше разгледана и 
План програмата за развој на Општината за 2023-2025 година, во делот на 
развојната програма за реконструкција на јавното осветлување, која по 
кусо образложување беше едногласно поддржана од присутните членови на 
Советот на Општина Карпош.

КАРПОШ ДОБИВА НОВИ 120 ДРВЈА

Во рамки на редовната пролетна акција која традиционално ја организира 
Секторот за екологија и енергетска ефикасност при Општина Карпош, 
деновиве ќе бидат засадени 120 нови висококвалитетни дрвја на повеќе 
локации низ локалната самоуправа. Инаку, Општината од својот буџет 
обезбеди финансиски средства во вкупен износ од 1.400.000 денари со кои ќе 
бидат набавени листопадни и зимзелени садници, кои пак ќе бидат насадени 
во две етапи – за време на пролетната и есенската еколошка акција.

 

За пролетното садење, Општина Карпош одвои средства во висина од 400.000 
денари со кои набави 120 висококвалитетни садници, поточно 10 парчиња 
црвен јавор, 20 дрвја од видот каталпа, 24 обични јавори, 32 дрвја од видот 
фотинија, потоа, 10 парчиња од видот туја смарагд и 24 дрвја од видот црвена 
слива. Општинските служби ги засадуваат новите дрвја на повеќе локации во 
населените места, Тафталиџе 1, Карпош 1,2,3 и 4, во населбата Нерези, како 
и во урбаната заедница „Владо Тасевски“.

 

Кон пролетната акција, денеска се приклучија и претставници од Советот 
на Општина Карпош, како и градоначалникот Стевчо Јакимовски, кој во оваа 
пригода ја истакна важноста на оваа еколошката иницијатива.

ОТВОРЕНО 13-ТО БАЛКАНСКО ПРВЕНСТВО ВО КЕНДО

Со поддршка на Општина Карпош, во организација на Македонската Кендо 
– Иаидо Федерација, викендов во спортскиот центар „Форца“ започна 
Балканскиот Кендо Куп за јуниори, сениори и ветерани, кој се одржува по 
тринаесетти пат. Во нашата земја, оваа мечувалска боречка полуконтактна 
вештина се практикува од 2006 година, а Македонија е домаќин на едно вакво 
првенство по трет пат.

 

Покрај љубителите на оваа древна јапонска вештина, на настанот 
присуствуваше и амбасадорот на Јапонија во нашата земја, господинот 
Казуја Отсука, градоначалникот на Општина Карпош, Стевчо Јакимовски, 
како и претседателот на Комисијата за спорт при Советот на локалната 
самоуправа, Давор Грче.

 

Ми претставува особно задоволство што сите вие денеска сте гости, токму 
во нашата општина. Ова натпреварување е помогнато исто така од локална 
самоуправа од Карпош и многу ми е драго што ја негувате оваа древна 
вештина. Јас како поранешен шампион на Македонија и СФР Југославија 
во карате, но и како ваш „домаќин“ ви посакувам успешно спортско 
натпреварување и оттука да понесете само добри впечатоци и спомени – 
посочи првиот човек на Општина Карпош, Стевчо Јакимовски.
 

На овој голем спортски настан учествуваат над 160 кендо-борци од вкупно 11 
земји од соседството и поширокиот регион, поточно од Македонија, Србија, 
Бугарија, Грција, Романија, Црна Гора, Турција, Хрватска, Босна и Херцеговина, 
Словенија, како и гостите од Малта. Инаку, Општина Карпош како покровител, 
го поддржува овој настан со финансиски средства во висина од 30.000 денари, 
кои ги обезбеди преку Програмата за спорт на Одделението за култура и 
спорт при локалната самоуправа.

